
Annotatsiya: Maqolada chorvachilik korxonalari va agroklasterlarda biologik aktivlarni tan olish, baholash va ular 
to‘g‘risidagi axborotni ochib berish masalalari BHXS (IAS) 41 “Qishloq xo‘jaligi” va MHXS (IFRS) 13 “Haqqoniy qiymatni 
baholash” talablari asosida tadqiq etilgan. Mavzuning dolzarbligi qishloq xo‘jaligi yalpi mahsulotining yarmidan ko‘prog‘i 
chorvachilikka to‘g‘ri kelishi, milliy amaliyotda esa chorva mollari asosan tarixiy tannarxda hisobga olinishi bilan izohlanadi. 
Qiyosiy-normativ tahlil, guruhlash va modellashtirish usullari asosida biologik aktivlar tasnifi, haqqoniy qiymatni baholash 
matritsasi, haqqoniy qiymat o‘zgarishini fizik va narx omillariga ajratish modeli hamda haqqoniy qiymat va haqiqiy 
tannarxni uyg‘unlashtiruvchi “ikki konturli” hisob modeli ishlab chiqildi. Shartli misolda sog‘in poda qiymatining o‘sishi 
to‘liq narx omiliga bog‘liq ekani va biologik transformatsiya marjasining qariyb yarmi narx xususiyatiga egaligi ko‘rsatildi.

Kalit soʻzlar: biologik aktivlar, BHXS (IAS) 41, haqqoniy qiymat, sotish xarajatlari, chorvachilik, agroklaster, biologik 
transformatsiya.
Abstract: The article examines the recognition, measurement and disclosure of biological assets in livestock enterprises 
and agro-clusters under IAS 41 "Agriculture" and IFRS 13 "Fair Value Measurement". The topic is relevant because 
livestock farming accounts for more than half of gross agricultural output, while national practice still measures 
livestock mainly at historical cost. Using comparative normative analysis, grouping and modelling, the study develops a 
classification of biological assets, a fair value measurement matrix, a model that splits fair value changes into physical 
and price components, and a "two-circuit" accounting model that combines fair value with actual cost. An illustrative case 
shows that the increase in the value of the dairy herd was driven entirely by prices and that almost half of the biological 
transformation margin was price-driven.

Key words: biological assets, IAS 41, fair value, costs to sell, livestock farming, agro-cluster, biological transformation.
Аннотация: В статье исследованы вопросы признания, оценки и раскрытия информации о биологических активах 
в животноводческих предприятиях и агрокластерах на основе МСФО (IAS) 41 «Сельское хозяйство» и МСФО 
(IFRS) 13 «Оценка справедливой стоимости». Актуальность темы обусловлена тем, что на животноводство 
приходится более половины валовой продукции сельского хозяйства, тогда как в национальной практике скот 
учитывается преимущественно по исторической себестоимости. На основе сравнительно-нормативного анализа, 
группировки и моделирования разработаны классификация биологических активов, матрица оценки справедливой

стоимости, модель разложения изменения справедливой стоимости на физический и ценовой факторы, а 
также «двухконтурная» модель учета, сочетающая справедливую стоимость и фактическую себестоимость. На 
условном примере показано, что прирост стоимости дойного стада полностью обусловлен ценовым фактором, а 
почти половина маржи биологической трансформации носит ценовой характер.
Ключевые слова: биологические активы, МСФО (IAS) 41, справедливая стоимость, затраты на продажу, 
животноводство, агрокластер, биологическая трансформация.

K I R I S H
Qishloq xo‘jaligini barqaror rivojlantirish va oziq-ovqat xavfsizligini ta’minlashda chorvachilikning o‘rni 

tobora ortib bormoqda. 2025-yil 1-yanvar holatiga respublikada 14,4 mln bosh qoramol, shu jumladan, 5,1 
mln bosh sigir mavjud bo‘lgan; rasmiy ma’lumotlar asosidagi hisob-kitoblarimizga ko‘ra, qishloq xo‘jaligi 
yalpi mahsulotida chorvachilik ulushi 2024-yilda 50,4 foizni, 2025-yilda (dastlabki ma’lumotlar bo‘yicha) 52,2 
foizni tashkil etgan [21]. Qishloq xo‘jaligini rivojlantirishning 2020–2030-yillarga mo‘ljallangan strategiyasida 
investitsiyaviy jozibadorlikni oshirish, qo‘shilgan qiymat zanjirini yaratish va zamonaviy axborot texnologiyalarini 
joriy etish ustuvor yo‘nalishlar sifatida belgilangan [3]. Prezidentning 2026-yil 12-maydagi PQ-179-son qarori 
bilan esa 2026–2028-yillarda qoramollar bosh sonini 16,5 mln boshga, go‘sht va sutni sanoat usulida qayta 
ishlash darajasini 50 foizga, naslli qoramollar ulushini 90 foizga yetkazish vazifalari qo‘yilgan [4].

Tarmoqda agroklasterlar, sut-tovar va naslchilik fermalari kabi yirik subyektlar salmog‘i ortib, ularni 
moliyalashtiruvchi banklar va investorlarning taqqoslanadigan moliyaviy axborotga talabi kuchaymoqda. 
“Buxgalteriya hisobi to‘g‘risida”gi Qonunning 10-moddasiga ko‘ra, hisob subyektlari MHXSni qonunchilikda 
belgilangan tartibda qo‘llashi mumkin [1], PQ-4611-son qaror bilan esa aksiyadorlik jamiyatlari, tijorat banklari, 
sug‘urta tashkilotlari va yirik soliq to‘lovchilar 2021-yildan hisobni MHXS asosida yuritishi belgilangan [2]. 2025-
yildan hisobvaraqlar rejasining (21-son BHMS) yangi tahriri amal qilmoqda [5].

Milliy amaliyotda mahsuldor va ishchi hayvonlar asosiy vositalar tarkibida boshlang‘ich qiymatda eskirish 
hisoblangan holda, o‘stirishdagi va boqishdagi hayvonlar esa joriy aktivlar tarkibida rejaviy tannarxda hisobga 
olinib, yil yakunida haqiqiy tannarxgacha tuzatiladi [16, 17]. Bunday yondashuv hayvonlarning o‘sishi, nasl 
berishi va qarishi natijasidagi biologik transformatsiyani hisobot davrida aks ettirmaydi. BHXS (IAS) 41 esa 
aynan biologik transformatsiyani haqqoniy qiymat orqali aks ettirishga yo‘naltirilgan [6].

Maqolaning maqsadi — chorvachilik korxonalari va agroklasterlarda biologik aktivlar hisobini BHXS (IAS) 
41 va MHXS (IFRS) 13 talablari asosida takomillashtirish bo‘yicha ilmiy-uslubiy taklif va tavsiyalar ishlab 
chiqishdan iborat.

M A V Z U G A  O I D  A D A B I Y O T L A R  S H A R H I
C. Elad qishloq xo‘jaligida haqqoniy qiymat modelini xalqaro uyg‘unlashtirish nuqtayi nazaridan tanqidiy 

tahlil qilib, ayniqsa, faol bozorlar rivojlanmagan sharoitda baholash ishonchliligi bilan bog‘liq muammolarga 
e’tibor qaratgan [9]. K. Herbohn va J. Herbohn haqqoniy qiymat o‘zgarishlarini foyda yoki zararda tan olish 
hisobot ko‘rsatkichlari o‘zgaruvchanligini oshirishi va baholash farazlarining subyektivligi bilan bog‘liq ekanini 
asoslagan [10]. H. Bohušová, P. Svoboda va D. Nerudová biologik transformatsiya natijasidagi qiymat o‘sishini 
daromad sifatida tan olishning asosliligini [11], A. Huffman aktivlardan foydalanish xususiyatining haqqoniy 
qiymat axborotining ahamiyatliligiga ta’sirini [12], R. Gonçalves, P. Lopes va R. Craig esa biologik aktivlar 
to‘g‘risidagi axborotning bozor qiymatiga ta’sirchanligini (value relevance) o‘rgangan [13].

A. S. Xusainova faol bozor yo‘qligi sababli chorva mollarini zoti, yoshi va maqsadi bo‘yicha guruhlab, 
bozor narxidan transport xarajatlarini chegirgan holda baholashni taklif qilgan [14], A. O. Beryoza esa haqqoniy 
qiymatni diskontlangan pul oqimlari asosida aniqlash algoritmini ishlab chiqqan [15].

Mahalliy adabiyotda xarajatlar hisobi va tahlili [16], qishloq xo‘jaligida asosiy vositalar hisobi [17, 18], 
biologik aktivlarni qamrab olgan iqtisodiy tahlil [19] va agroklasterlarda sotish jarayoni hisobi [20] masalalari 
tadqiq etilgan. Biroq chorvachilikda BHXS (IAS) 41 ni joriy etishning yaxlit uslubiyati — tasniflash, baholash 
manbalari, haqqoniy qiymat o‘zgarishini omillarga ajratish hamda moliyaviy va boshqaruv hisobi ko‘rsatkichlarini 
bog‘lash masalalari yetarlicha yoritilmagan.

T A D Q I Q O T  M E T O D O L O G I YA S I
Tadqiqotda qiyosiy-normativ tahlil, guruhlash va tasniflash, monografik kuzatish, abstrakt-mantiqiy fikrlash 

va iqtisodiy-matematik modellashtirish usullaridan foydalanildi. Axborot bazasini qonunchilik hujjatlari, IASB 
standartlari va MHXS bo‘yicha sharhlar qo‘mitasi qarorlari, Statistika qo‘mitasining rasmiy ma’lumotlari va ilmiy 
adabiyotlar tashkil etdi. Uslubiyat sut-tovar fermasining shartli (illyustrativ) ma’lumotlarida sinovdan o‘tkazildi; 
ular haqiqiy ma’lumotlar bilan almashtirilganda ham hisob-kitob algoritmi o‘zgarmaydi.

T A H L I L  V A  N A T I J A L A R

1-jadval. Qoramollar bosh sonining xoʻjalik toifalari boʻyicha tarkibi va chorvachilikning qishloq xoʻjaligi yalpi 
mahsulotidagi ulushi1

Koʻrsatkichlar 2020-yil 
1-yanvar

2024-yil 
1-yanvar

2025-yil 
1-yanvar

2026-yil 
1-yanvar*

Qoramollar bosh soni, ming bosh 12 949,7 14 142,2 14 394,5 14 522,8

Ulushi, %: dehqon xoʻjaliklari 93,4 90,8 90,4 89,6

fermer xoʻjaliklari 5,3 7,3 7,5 8,0

qishloq xoʻjaligi korxonalari va tashkilotlari 1,3 1,9 2,1 2,4

Chorvachilikning yalpi qishloq xoʻjaligi mahsulotidagi 
ulushi (oldingi yil yakuni), % 48,3 49,9 50,4 52,2

1-jadvaldan koʻrinadiki, 2020–2026-yillarda qishloq xoʻjaligi korxonalari va tashkilotlarining qoramollar bosh 
sonidagi ulushi 1,8 barobar, fermer xoʻjaliklariniki 1,5 barobar ortgan. Aynan shu subyektlar – agroklasterlar, 
sut-tovar va naslchilik fermalari – kredit, subsidiya va investitsiyalarni jalb qilishda moliyaviy hisobotdan faol 
foydalanadi. Keyingi bosqichda milliy amaliyot BHXS (IAS) 41 talablari bilan qiyoslandi (2-jadval).

2-jadval. Chorva mollari hisobining milliy amaliyoti va BHXS (IAS) 41 talablari qiyosiy tahlili2

Mezon Milliy amaliyot BHXS (IAS) 41 talablari

Hisob 
obyekti

Mahsuldor va ishchi hayvonlar – asosiy 
vositalar; yosh va boqishdagi hayvonlar – 
joriy aktivlar

Barcha tirik hayvonlar – biologik aktivlar; isteʼmol 
qilinadigan va mahsulot beruvchi, yetilgan va yetilmagan 
guruhlar (43–45-bandlar)

Baholash
Boshlangʻich qiymat minus eskirish; yosh 
hayvonlar – rejaviy tannarx, yil oxirida haqiqiy 
tannarxgacha tuzatish

Dastlabki tan olishda va har bir hisobot sanasida haqqoniy 
qiymatdan sotish xarajatlari chegirilgan summa – HQ–SX 
(12-band)

Qiymat 
oʻzgarishi

Hayvon sotilgunga qadar moliyaviy natijada 
aks etmaydi

Yuzaga kelgan davrdagi foyda yoki zararda tan olinadi 
(26-band)

Mahsulot 
(sut, nasl, 
jun)

Yil yakunida haqiqiy tannarx boʻyicha 
kalkulyatsiya qilinadi

Mahsulot olingan paytdagi HQ–SX boʻyicha baholanadi va 
BHXS (IAS) 2 uchun tannarx hisoblanadi (13-band)

Ochib 
berish Umumlashtirilgan koʻrsatkichlar Guruhlar tavsifi, fizik miqdorlar, balans qiymati harakati 

(40–50-bandlar), fizik va narx oʻzgarishlari (51-band)

Qiyosiy tahlil ikki asosiy farqni koʻrsatadi: birinchidan, bir xil biologik tabiatga ega hayvonlar ikki xil aktiv 
turiga ajratilib, turlicha baholanadi; ikkinchidan, nasl olish, tirik vazn qoʻshish va qarish natijasidagi qiymat 
oʻzgarishlari hisobot davrida aks etmaydi. Standart biologik aktivlarni saqlash boʻyicha keyingi xarajatlar 
tartibini bevosita belgilamaydi: MHXS boʻyicha sharhlar qoʻmitasining 2019-yildagi qaroriga koʻra, korxona 
ularni kapitallashtirish yoki xarajatga olib borish boʻyicha hisob siyosatini tanlaydi va bu tanlov haqqoniy qiymat 
boʻyicha baholashga taʼsir qilmaydi [8]. Bizningcha, saqlash xarajatlarini xarajatga olib borib, boshqaruv 
hisobida kalkulyatsiya obyektlari boʻyicha jamlash maqsadga muvofiq.

BHXS (IAS) 41 ning 43–45-bandlari asosida chorvachilikdagi biologik aktivlar tasnifi ishlab chiqildi (1-rasm). 
Unga koʻra sogʻin sigirlar va naslchilik buqalari mahsulot beruvchi, goʻshtga moʻljallangan va sotish uchun 
saqlanayotgan hayvonlar esa isteʼmol qilinadigan biologik aktivlar hisoblanadi. Birinchi tugʻishgacha boʻlgan 
gʻunajinlar yetilmagan mahsulot beruvchi aktivlar sifatida alohida hisobga olinadi. Tasnif mahsulot beruvchi 
aktivlarni balansda uzoq muddatli, isteʼmol qilinadiganlarini esa joriy aktivlar tarkibida taqdim etish hamda 
standartning 43- va 46-bandlarida nazarda tutilgan miqdoriy axborotni shakllantirish imkonini beradi (1-rasm).

1	 Manba: Statistika qo‘mitasi maʼlumotlari [21] asosida muallif hisob-kitoblari. *Dastlabki maʼlumotlar.
2	 Manba: muallif tomonidan [6, 16, 17] asosida tuzilgan.

1-rasm. Chorvachilikdagi biologik aktivlarning taklif etilayotgan tasnifi3

Haqqoniy qiymat MHXS (IFRS) 13 dagi uch darajali ierarxiya asosida aniqlanadi: 1-daraja – faol bozordagi 
aynan oʻxshash aktivlarning tuzatilmagan kotirovkalari, 2-daraja – bevosita yoki bilvosita kuzatiladigan boshqa 
kirish maʼlumotlari, 3-daraja – kuzatilmaydigan kirish maʼlumotlari [7]. Chorva mollari uchun 1-daraja kotirovkalari 
kam uchragani sababli asosan tuzatilgan bozor maʼlumotlaridan (2-daraja), mahsuldor podada esa zarur 
hollarda daromad yondashuvidan (3-daraja) foydalanish lozim. Bunda haqqoniy qiymatni ishonchli aniqlash 
mumkinligi taxminini faqat dastlabki tan olishda, bozor narxlari mavjud boʻlmagan va muqobil baholashlar aniq 
ishonchsiz boʻlgan holda rad etish mumkinligini (30-band) hisobga olish zarur  (3-jadval) [6].

3-jadval. Chorvachilikdagi biologik aktivlarning haqqoniy qiymatini baholash matritsasi4

Aktivlar guruhi Baholash yondashuvi va asosiy kirish 
maʼlumotlari

IFRS 13 
darajasi Sotish xarajatlari

Boqishdagi yosh 
hayvonlar, buzoqlar

1 kg tirik vazn narxi × tirik vazn; narx yoshi, zoti va 
semizligiga koʻra tuzatiladi 2 Transport, veterinariya 

hujjatlari, vositachilik haqi

Gʻunajinlar Boʻgʻozlik muddati va zotiga koʻra tuzatilgan bozor 
narxi; import narxlari bilan solishtirish 2 Transport, karantin xarajatlari

Sogʻin sigirlar Laktatsiya soni va mahsuldorlikka koʻra tuzatilgan 
narx yoki sof pul oqimlarining diskontlangan qiymati 2–3 Transport, savdo 

maydonchasi toʻlovlari

Naslchilik buqalari Naslchilik guvohnomasiga ega hayvonlar savdosi 
narxlari; ular boʻlmaganda – daromad yondashuvi 2–3 Transport, sertifikatlash

Standartning 51-bandi HQ–SX oʻzgarishini fizik va narx oʻzgarishlari hisobiga ajratib ochib berishni tavsiya 
etadi, biroq hisob-kitob algoritmini belgilamaydi [6]. Shu munosabat bilan quyidagi model taklif etiladi. Guruh 
boʻyicha haqqoniy qiymat oʻzgarishidan foyda (zarar):

ΔHQ = HQ1 – HQ0 – X – B – T + S + M + L,            (1)
bu yerda: HQ0, HQ1 – yil boshi va oxiridagi HQ–SX boʻyicha balans qiymati; X – xarid qilingan hayvonlar; 

B – tugʻilgan buzoqlarning dastlabki tan olingandagi qiymati; T – guruhga sof oʻtkazilgan hayvonlar; S – sotilgan 
hayvonlarning balans qiymati; M – soʻyishga yoʻnaltirilgan hayvonlar; L – tushib qolish va boshqa kamayishlar. 
Narx omili yil oxiridagi fizik miqdorlar boʻyicha, fizik omil esa qoldiq usulda aniqlanadi:

ΔHQnarx = Σ q1i · (p1i – p0i),     ΔHQfiz = ΔHQ – ΔHQnarx,          (2)
bu yerda: q1i – yil oxirida i-kichik guruhdagi fizik miqdor (bosh soni yoki tirik vazn); p0i, p1i – fizik birlikning yil 

boshi va oxiridagi HQ–SX qiymati.

3	  Manba: muallif ishlanmasi.
4	  Manba: muallif ishlanmasi [6, 7, 14, 15] asosida.

Model sut-tovar fermasining shartli maʼlumotlarida sinovdan oʻtkazildi. Yil boshida 400 bosh sigir (1 bosh 
uchun HQ–SX – 18,0 mln soʻm), 120 bosh gʻunajin (9,6 mln soʻm) va tirik vazni 54,6 t boʻlgan 260 bosh yosh 
hayvon (1 kg uchun 40 ming soʻm), yil oxirida esa 410 bosh sigir (19,5 mln soʻm), 130 bosh gʻunajin (10,4 mln 
soʻm) va tirik vazni 62,0 t boʻlgan 310 bosh yosh hayvon (45 ming soʻm/kg) mavjud boʻlgan. Yil davomidagi xarid, 
tugʻilish, guruhlararo oʻtkazish, sotish, soʻyish va tushib qolish operatsiyalari 4-jadvalda keltirilgan (4-jadval).

4-jadval. Biologik aktivlar balans qiymatining harakati (shartli misol, mln soʻm)5

Koʻrsatkichlar Mahsulot beruvchi 
aktivlar

Isteʼmol qilinadigan 
aktivlar Jami

Yil boshidagi balans qiymati (HQ–SX) 8 352,0 2 184,0 10 536,0
Xarid qilingan hayvonlar (+) 750,0 – 750,0
Tugʻilgan buzoqlarni dastlabki tan olish (+) – 850,0 850,0
Haqqoniy qiymat oʻzgarishidan foyda (zarar), (1) formula 588,0 3 587,2 4 175,2
   shu jumladan: narx oʻzgarishi hisobiga 719,0 310,0 1 029,0
   fizik oʻzgarishlar hisobiga –131,0 3 277,2 3 146,2
Guruhlararo oʻtkazish (gʻunajinlar) 693,0 –693,0 –
Sotilgan hayvonlar (–) – –3 078,2 –3 078,2
Soʻyishga yoʻnaltirilgan hayvonlar (–) –900,0 – –900,0
Tushib qolish (–) –136,0 –60,0 –196,0
Yil oxiridagi balans qiymati (HQ–SX) 9 347,0 2 790,0 12 137,0

4-jadval muhim tahliliy xulosaga olib keladi. Mahsulot beruvchi guruh qiymatining 588,0 mln soʻmga oshishi 
toʻliq narx omili hisobiga yuzaga kelgan (719,0 mln soʻm), fizik oʻzgarishlar esa poda qarishi sababli 131,0 mln 
soʻmlik salbiy taʼsir koʻrsatgan. Bu axborot ajratib koʻrsatilmasa, foydalanuvchilar podaning holati yaxshilangan 
degan notoʻgʻri xulosaga kelishi mumkin. Isteʼmol qilinadigan guruhda esa qiymat oʻsishining 91,4 foizi yosh 
hayvonlarning tirik vazn qoʻshishi bilan izohlanadi.

Sogʻib olingan 1 900 t sut mahsulot olingan paytdagi HQ–SX boʻyicha (1 kg uchun 5 900 soʻm narxdan 
150 soʻm sotish xarajatlari chegirilgan holda) 10  925,0 mln soʻmda tan olinadi va BHXS (IAS) 2 uchun 
tannarx hisoblanadi [6]. Buning uchun hisobvaraqlar rejasida «Mahsulot beruvchi biologik aktivlar», «Isteʼmol 
qilinadigan biologik aktivlar», «Biologik aktivlarni dastlabki tan olishdan daromad», «Biologik aktivlar haqqoniy 
qiymati oʻzgarishidan daromad (zarar)» va «Qishloq xoʻjaligi mahsulotini dastlabki tan olishdan daromad» 
analitik hisobvaraqlarini ochish taklif etiladi. Masalan, sogʻib olingan sut «Tayyor mahsulot» debeti va «Qishloq 
xoʻjaligi mahsulotini dastlabki tan olishdan daromad» krediti boʻyicha, gʻunajinlarni asosiy podaga oʻtkazish 
esa guruhlar oʻrtasidagi ichki yozuv sifatida aks ettiriladi; podani saqlash xarajatlari «Asosiy ishlab chiqarish» 
hisobvaragʻida kalkulyatsiya obyektlari boʻyicha jamlanib, davr oxirida xarajatlarga olib boriladi.

Haqqoniy qiymat boʻyicha baholash xarajatlar hisobini bekor qilmaydi: samaradorlikni baholash, narx 
belgilash va ichki nazorat uchun xarajatlarni kalkulyatsiya obyektlari boʻyicha jamlash zarurati saqlanadi [16]. 
Shu sababli moliyaviy hisobda haqqoniy qiymat, boshqaruv hisobida haqiqiy tannarx boʻyicha axborotni parallel 
shakllantiruvchi «ikki konturli» model taklif etiladi; konturlarni bogʻlovchi koʻrsatkich – biologik transformatsiya 
marjasi:

Mbt = (Dmah + Dba) – Xich,     Mop = Mbt – ΔHQnarx,               (3)
bu yerda: Dmah – qishloq xoʻjaligi mahsulotini dastlabki tan olishdan daromad; Dba – biologik aktivlarni 

dastlabki tan olish va haqqoniy qiymat oʻzgarishidan daromad; Xich – podani saqlash boʻyicha haqiqiy xarajatlar; 
Mop – narx omilidan tozalangan operatsion marja.

Shartli misolda Dmah = 10 925,0 mln soʻm, Dba = 850,0 + 4 175,2 = 5 025,2 mln soʻm, Xich = 13 800,0 mln 
soʻm. Natijada biologik transformatsiya marjasi 2 150,2 mln soʻmni (haqqoniy qiymatdagi yalpi mahsulotning 
13,5 foizi), operatsion marja esa 1 121,2 mln soʻmni tashkil etadi. Demak, davr marjasining 47,9 foizi bozor 
narxlari oʻzgarishi bilan bogʻliq boʻlib, rahbariyat faoliyati samaradorligini tavsiflamaydi; shu bois rahbariyatni 
baholash va mukofotlashda narx omilidan tozalangan koʻrsatkichlardan foydalanish lozim. Realizatsiya 
qilinmagan daromadlar soliq hisobida tan olinmaydigan hollarda BHXS (IAS) 12 boʻyicha kechiktirilgan soliq 
farqlarini ham hisobga olish zarur.

Baholash ishonchliligi fizik miqdorlar toʻgʻrisidagi maʼlumotlar sifatiga bogʻliq. PQ-179-son qaror bilan 
hayvonlar bosh soni, ishlab chiqarish va naslchilik faoliyatining raqamli hisobini yurituvchi, «Agroportal» bilan 
integratsiyalashgan platformani ishga tushirish belgilangan [4]; uning maʼlumotlarini korxona hisobi bilan 
solishtirish axborot ishonchliligini oshiradi.

5	 Manba: shartli maʼlumotlar asosida muallif hisob-kitoblari.

X U L O S A  V A  T A K L I F L A R
1. Chorvachilik ulushining qishloq xoʻjaligi yalpi mahsulotida 50 foizdan oshgani va yirik tovar ishlab 

chiqaruvchilar salmogʻining oʻsishi biologik aktivlar hisobini xalqaro standartlarga muvofiqlashtirishni taqozo 
etadi, chunki tannarxga asoslangan amaldagi hisob biologik transformatsiyani hisobot davrida aks ettirmaydi.

2. Biologik aktivlarni mahsulot beruvchi va isteʼmol qilinadigan, yetilgan va yetilmagan guruhlarga ajratuvchi 
tasnif hamda haqqoniy qiymatni asosan MHXS (IFRS) 13 ning 2-darajasidagi tuzatilgan bozor maʼlumotlari 
asosida aniqlashni nazarda tutuvchi baholash matritsasi taklif etildi; narx manbalari va sotish xarajatlari tarkibini 
hisob siyosatida qayd etish lozim.

3. Haqqoniy qiymat oʻzgarishini fizik va narx omillariga ajratish modeli ishlab chiqildi; shartli misolda sogʻin 
poda qiymatining oʻsishi toʻliq narx omiliga bogʻliq, fizik oʻzgarishlar taʼsiri esa salbiy (–131,0 mln soʻm) ekani 
aniqlandi. Bunday axborot podani yangilash va brakovka qilish qarorlari uchun zarur.

4. Biologik aktivlar va ulardan olinadigan daromadlar boʻyicha analitik hisobvaraqlar ochish hamda moliyaviy 
va boshqaruv hisobini bogʻlovchi «ikki konturli» model va biologik transformatsiya marjasi koʻrsatkichidan 
foydalanish taklif etiladi; bu rahbariyat faoliyatini narx omilidan tozalangan holda baholash imkonini beradi.

5. MHXSga oʻtayotgan qishloq xoʻjaligi subyektlari uchun biologik aktivlar hisobi boʻyicha tarmoq uslubiy 
tavsiyalarini ishlab chiqish va chorvachilik raqamli platformasi maʼlumotlarini korxonalar hisob tizimlari bilan 
integratsiyalash maqsadga muvofiq. Bu choralar agroklasterlar moliyaviy axborotining shaffofligini oshirib, 
investitsiyalar jalb qilish orqali qishloq xoʻjaligini barqaror rivojlantirishga xizmat qiladi.

Tel.: 93 718 40 07

Axborot va ommaviy kommunikatsiyalar agentligi tomonidan
№566955 reyestr raqami tartibi boʻyicha roʻyxatdan oʻtkazilgan.

